
И  З  В  Е  Ш  Т  А  Ј
од спроведените консултации со засегнатите страни по Предлогот на закон за изменување и дополнување на Законот за оружје 
На 01.02.2013 година во просториите на Министерството за внатрешни работи се одржа состанок со претставниците на засегнатите страни
 кои во рамки на јавниот увид доставија писмени забелешки по Предлогот на законот за изменување и дополнување на законот за оружјето и членовите на Комисијата на Министерството за внатрешни работи задолжена за изготвување на предметните изменувања и дополнувања на законот.  
Состанокот беше отворен од страна на државниот секретар на Министерството за внатрешни работи г-ѓа Виолета Јанковска, која ги поздрави присутните и изрази задоволство од пројавениот интерес на засегнатите страни за присуство на состанокот. Ја претстави потребата од изменување и дополнување на законот и новините кои се воведуваат со предложените изменувања и дополнувања на истиот. Во продолжение на состанокот, беше укажано дека согласно укажувањата на засегнатите страни се направија интервенциии во предметниот закон во делот на критериумот по кој пневматското оружје се разврстува во Ц или Д категорија.  По тоа се пристапи кон разгледување на поединечните забелешки на присутните претставници на засегнатите страни.

Од страна на присутните претставници повторно се посочи несоодветното категоризирање на пневматското оружје во Ц или Д категорија и се посочи дека граѓаните ќе бидат изложени на дополнителни парични средства (1.200 денари) за лекарско уверение за пневматското оружје од Ц категотија. Согласно дел од претставниците, критериумот енергија на проектил од 7,5 Ј е смешен параметар карактеристичен за постарите европски законодавства, за да според овој критериум се направи разврстување на пневматското оружје во Ц или Д категорија.

Од страна на државниот секретар на Министерството за внатрешни работи беше појаснето дека параметарот, енергија на проектил 7,5 Ј за пневматското оружје е прифатен во законодавството на Италија и Германија и независно што се работи за постари закони тие се применуваат во овие делови на Европската унија. Истовремено, се појасни дека откако се добиени забелешките на засегнатите страни и по дополнителната компаративна анализа на законодавствата на други замји, се прифатија забелешките на засегнатите страни, односно наместо наведениот параметар се прифаќа критерумот 10, 5 Ј кинетичка енергија, брзина на проектил 200 м/с и калибар 4,5 мм, како што е предвидено во законодавството на Република Хрватска.

   Од страна на присутните од засегнатите страни тогаш се појасни дека комисијата наместо само несоодветно да го препишува законот на Република Хрватска, да ја примени и нивната категоријација на оружјето, според која оружје од Д категорија не мора да се пријавува, додека оружје од Ц категорија треба да се пријавува. На ова, се одговори дека ваквиот пристап на категоризација на огненото оружје е во духот на одредбата 3 од Директива за контрола на набавувањето и на поседување оружје, според која земјите-членки можат во своето законодавство да донесат одредби, кои се поригорозни од оние предвидени во оваа Директива.

Се изнесоа и критики за не учеството на засегнатите страни во процесот на подготовката на проценката на влијанието на регулативата на предметниот закон, односно се посочи дека засегнатите страни не учествуваа во работата на комисијатата на Министерството за внатрешни работи. На тоа од страна на државниот секретар на Министерството за внатрешни работи се одговори дека согласно Упатството за начинот на постапување во работата на министерствата за вклучување на засегнатите страни во постапката за изготвување на закон, во работата на комисијата не мора да бидат задолжително вклучени засегнатите страни и дека комисијата одлучила на овој начин да работи со цел да не постои позитивна дискриминација, односно да не бидат оставени надвор од процесот на подготовка на законот засегнатите страни кои не можат со сигурност да се идентификуваат.

Во продолжение на состанокот, од страна на претставниците на засегнатите страни беше побарано да им се достави наставно научна анализа за податоците за сторени кривични дела со пневматско оружје.

На тоа од страна на претставниците на Министерството за внатрешни работи се појасни дека за вакво барање треба да се обратат официјално до Министерството за внатрешни работи, со појаснување дека станува збор за податоци со чие откривање може повеќе да се наштети на јавните интереси на државата за разлика од приватниот интерес за информирање за овој вид на податоци.

Во продолжение на состанокот, се изрази задоволството од либералниот дел на законот во однос на прометот на оружјето, кој е оператибилен. Се отвори прашањето за потребата и целта од внесување на фабричкиот број во дозволата за превоз на оружјето, по што од страна на претставниците на Министерството за внатрешни работи се појасни од кои причини тоа е неопходно. 

По барање на невладиниот сектор, во предложениот закон дозволата за превоз ќе важи наместо првично предложениот еден месец, два месеца. Наведената забелешка беше прифатена од страна на Министерството за внатрешни работи, со дополнително појаснување дека станува збор за еднократен акт.

Во продолжение на состанокот, од страна на претставниците на Министерството за внатрешни работи се појасни начинот на покривање на фискалните трошоци кои ќе настанат со поврзувањето на продавниците за оружје со софтверот на Министерството за внатрешни работи за следење на оружјето.
Од страна на воените академци, кои присуствуваа на состанокот се отвори потребата во законот да се предвиди дека воените академци кои на Воена академија полагале посебни испити за ракување со огнено оружје не треба да го полагаат посебниот стручен испит предвиден со законот за оспособеноста и знаењето за ракување со оружјето. На ова беше појаснето дека став за ова прашање ќе се побара од Министерството за образование и Министерството за одбрана, додека законот предвидува ослободување од овој испит само на работници во државни органи кои со посебни прописи се овластени да носат оружје.               
   Од страна на претставниците на Ловечката федерација на Република Македонија се поднесе барање важењето на дозволата за оружје од Ц категорија да биде усогласено и врзано со важењето на чланарината за Ловечката федерација на Република Македонија, по што се зазеде став дека Министерството за внатрешни работи не е во можност да го ажурира членството на наведената федерација на овој начин.

Со наведената дискусија се заврши состанокот, по што се изрази благодарност за учеството на состанокот.    









� Присутни беа претставниците на засегнатите страни: Филип Ивановски спортски стрелец и носител на судиска лиценца по спортско стрелаштво, Дамјан Богдановски претседател на Клуб за спортско стрелаштво Грифон, Димитар Мангутов директор на Диманко, Зоран Павловски и Боби Здравевски воени академци со чин потпоручник во Дирекција за заштита и спасување, Звонко Цветковски и Христов Тодор од Ловечката федерација на Република Македонија           





